
   Solange Maria Soccol - "Sole"

Preghiera par to silensio


Doname ‘na gossa sol de to tempo

fra la porta spalancata

e sto to universo sensa color

parchè mi possa far vegner vanti n’altra matina

che te despetene de sta ombra

che te strassina come un grigio de dolor.

No te te senti sofegar

in sto silensio che schissa el cuor

in questa solitudine che ga palude dentro

e te remena de quà e de là

sù polvare che no cambia

e te cuna nel pianto

del mar salà

che te sgorga dei òci?

Doname ‘nagossa sol del to tempo

fra sto fogolar infumegà

e ‘l vento che stùa pimpian l’ultima stela

parchè mi possa lèserte ‘na bona parola

e sensa l’infinito fatigarte

che possa far sparir tuta la to malinconia.

Dale volte, sensa saverlo,

la man che no te vedi

la pol esser fata de ale

e i òci che non te indovini

i pol ‘ver in fondo un orisonte

o èsser un prà che sluse basà dal sol.

Doname una gossa sol del to tempo

che te porto verso el ciel

e fra Dio e la to ànima sola

farò vegner tuti i nastri

de luna, de sol e de lusse,

come ‘na ària che siga

e sensa mai pì ingroparte la gola

spanderà colori e colori

e te farà imensamente grando

ma cossì grando

che te gavarè de capir

el tanto che te vui ben.

